Тема:  Туган телем – татар теле. ( Бәйләнешле сөйләм телен  үстерү.)
Максат: тел курсы буенча үтелгәннәрне камилләштерү;

                күнегүләр эшләү аркылы белем һәм күнекмәләрне үстерү;

                укучыларның сөйләм телен, фикерләү сәләтен үстерү;

                туган телгә мәхәббәт, туган телнең чын патриотларын тәрбияләү.

Материал: индивидуаль карточкалар;

              М.З. Зәкиев, Н.В. Максимовлар тарафыннан төзелгән  10-11нче             

                   сыйныф укучылары өчен татар теле дәреслеге;

                   Г. Мөхәммәтшин “И туган тел” шигыре;

                   тестлар;

                   “Татарстан Республикасы халыклары телләре  турында”     

                    Татарстан Республикасы  законы”;

                    “Мәгърифәт” газетасы, апрель,  2005.

Җиһазлау: компьютер;

                    телевизор;

                    видеомагнитофон;

                    диктофон;

Дәрес тибы: бәйләнешле сөйләм телен үстерү.
Дәрес төре: дәрес- тренинг.
Эш формалары: индивидуаль, төркемнәрдә.
Методлар: әңгәмә, интерактив метод.
Дәрес планы:  I  Оештыру өлеше
                          II   Тема һәм максатны аңлату

                          III  Өй эшен тикшерү: тест эшләү.

                          IV  Төп өлеш. Бәйләнешле сөйләм телен үстерү:

                             а) “Акыл штормы”

                             ә) группаларда эш;

                             б) китап белән эш ( 90ынчы бит, 76нчы күнегү)

                             в) Рәфыйк Шәрәфиев мәкаләсе өстендә эш;

                             г) эксперт группа чыгышы.

                             д) видеокассетадан Г. Камалның “Банкрот”,  Г. Исхакыйның          

                           “Җан  Баевич”  комедияләреннән өзек карау; 

                            е) Г. Мөхәммәтшин  “Татар теле” шигыре.  
                           V    Йомгаклау өлеше.
Дәрес барышы:
I   Оештыру өлеше:  а) исәнләшү;

                                  б) дәрескә әзерлекне тикшерү;

II  Тема һәм максатны аңлату: “ Укучылар, бүген без сезнең белән  туган телебез – татар теле хакында сөйләшербез, аның дөньякүләм  әһәмиятен ачыкларга  тырышырбыз. “ Телләр турындагы закон”ның ни рәвешле үтәлүе  хакында фикер алышырбыз. Телебезнең киләчәге яхшы булсын өчен үзебездән нинди өлеш кертә алуыбыз хакында да уйлашырбыз. 

III  Өй эшен тикшерү: Без сезнең белән ел буе татар язуы үткән юл  белән таныштык. Компьютердагы тестлар аша белем һәм күнекмәләрне  тикшерү:

1. Телнең функциональ үсеше ул...

            а) иҗтимагый тормышта кулланылышы арту;

            б) төзелеше буенча камилләшү. 

2. Татар теле ул...

            а) җанлы тел;                         б) үле тел.

3. Татар халкы тарихында булган язулар...

            а) рун, төрки, уйгур, гарәп;

            б) рун, уйгур, гарәп, латин, кириллица;

            в) рун, латин, гарәп.

4. Гарәп графикасы кайчан кабул ителгән?

           а) 1932нче елда;                б) 922нче елда;                    в) 982нче елда.

5. Татар язуында ничә принцип бар?
           а) 4;                 б) 5;               в) 3.
6. Татар телендә киң таралган принцип…
             а) фонетик;                       б) график;                       в) морфологик.

 IV  Төп өлеш. Бәйләнешле сөйләм телен үстерү:

а) “Акыл штормы”

     Сорау: “Туган телем- татар теле”.

	Отышлы яклары
	Кыен яклары


Җаваплар тактага язылып барыла. Һәр кеше җавап бирә , кабатлау булырга тиеш түгел. Ахырдан нәтиҗә чыгарыла.

Нәтиҗә: Татар теле  белән без горурланабыз да, шул ук вакытта аның безгә кыенлык тудырган чаклары да бар икән.

ә) Безгә бүген шуның сәбәбен ачыкларга кирәк. Моның өчен төркемнәргә бүленү зарур.  ( Балтач районында яшәүче милләт исемнәре белән төркемнәргә  бүлү, төркемдә эш тәртибен искә төшереп китү.) Фикерләрне тикшереп, ачыклап бару өчен, эксперт төркемне  ачыклыйк. Сезнең фикерләргә нәтиҗәне алар чыгарырлар. ( Эксперт төркемгә эш алдан бирелгән була.)
Төркемнәргә  сораулар:

1. Хәзерге вакытта татар телен гаиләләрдә кулланучылар саны артамы,        

    кимиме? Артсын өчен нинди чаралар күрергә кирәк?

2. Тел үлсә, милләт сакланамы? Милләтнең яшәешен саклауда телнең    

    кулланылышын тәэмин итү нинди роль  уйный?

3. Республикабыз мөстәкыйльлек  яулаганнан соң телнең кулланылышы  

    ни рәвешле үзгәрде дип уйлыйсыз? Җавапларыгызны дәлилләгез.
4. Ни өчен татар баласына укырга кергәндә кыенрак? Сәбәбе нидә?     

    Дәлилләгез.

Эксперт төркем җавапларга нәтиҗә ясый.

Физкультминут  ( укучылар иркен итеп, куллар белән урындык артын кочаклап утыралар. “Татар теле – туган телем” җыры җырлана.)
    б) Күзәтүебезчә,  татар теленең кулланылыш сферасы  без теләгән кадәр үк түгел икән. Ә менә “Татарстан Республикасы  халыклары телләре турында” Татарстан Республикасы Законында татар теленең тоткан урыны нинди икән һәм бу чынлыкта үтәләме?

Китаплардан 76нчы күнегүне ачабыз. Биремне эшлибез. Бирем: “Татарстан Республикасы  халыклары телләре турында” Татарстан Республикасы Законының статьяларын уку, бу таләпләрнең  ни дәрәҗәдә үтәлеше хакында төркемнәрдә  фикер алышу.
в) Туган телебезгә кагылышлы  борчулы хатлар матбугатта да еш басыла. Шуларның берсе - безнең  Балтач районының даими хәбәрчесе Рәфыйк Шәрәфиев мәкаләсенә күз салыйк. ( “Мәгърифәт” газетасы, апрель, 2005)
г) Тел турында законның  үтәлешен күзәттек, кимчелекләрне таптык, Ә үзебез  аны төгәл үтибезме икән?  Эксперт төркем җитәкчесе бу сорауга җавапны ачыклады шикелле. Сүз аңа бирелә. ( укучыларның үзара сөйләшүләре диктофонга яздырылган (яшерен). Кассета тыңлатыла.)

д) Без , үзебез дә сизмәстән, телебезне чуарлыйбыз, бозабыз икән бит.  Моңа инде безнең язучыларыбыз, драмматургларыбыз күптән игътибар иткәннәр. Инде 20нче гасыр башында ук  Г. Камал һәм Г. Исхакыйлар  үзләренең комедияләрендә шуны әйтергә теләгәннәр.

 Видеокассетадан Г. Камалның “Банкрот”,  Г. Исхакыйның “ Җан Баевич” комедияләреннән өзек күрсәтелә.          

е)  Үзебезнең район шагыйре Гарифҗан ага Мөхәммәтшиннның да туган телебез хакындагы фикерен  тыңлыйк әле:
Туган тел.
И туган тел, и матур тел... 

Г. Тукай.

                                              И туган тел, үпкәләмә,

                                              Син инде матур түгел,

                                              Чит телдә сүгенә торгач, 

                                              Пычраттык сине бүген.

                                              И туган тел, рәнҗисеңдер,

                                              Нишләттегез мине дип,

                                              Рәнҗемә син, без- авыру,

                                              Бездә милли менингит.

                                              Сөйлибез, имеш, кемнәрдер

                                              Киткәннәр урлап сине,

                                              Юк, үзебез күмдек чүпкә

                                              Чит итеп, хурлап сине.

                                               Син түзәрсең, әмма тарих

                                               Гафу итсә ярый ла –

                                               “Соска” диеп имезлекне

                                               Каптырабыз сабыйга.

                                               И туган тел, синдә булган

                                               Иң элек кыйлган догам,

                                               Тик “брат” диеп эндәшә

                                               Казанда торган туган.

                                               И туган тел, үпкәләмә,

                                               Гәрчә моңа хаклы син,

                                               Әнкәй биргән имезлек күк

                                              Ни дисәң дә татлы син.

Әйе, укучылар, шигырьдән һәм күзәтүләребездән  күренгәнчә, безгә уйланыр , чаралар күрү өчен сәбәпләр җитәрлек  әле. Туган телебезнең киләчәге – безнең кулда.  Туган телебез  горурланырлык булсын өчен, кулдан килгән кадәр тырышырга кирәк. Ә без моны эшләячәкбез.

 V  Йомгаклау өлеше.

1. Татар теленә багышлап синквейн төзү. ( Кагыйдәләре искә төшерелә)

2. Нәтиҗә ясау : Укучылар, бүгенге дәрестән сез үзегезгә нәрсәләр алдыгыз?

3. Өй эше бирү: 1нче вариант- 96нчы күнегү. ( Туган телнең кулланылышы турында сочинение язарга). 2нче вариант- татар теленә реклама ясарга.

4. Билгеләр кую.

5. Дәресебезне Г. Тукайның “ Туган тел”  җырын җырлап  төгәллик .

1. Синквейн төзү кагыйдәсе:

        Синквейн – француз сүзе. Ул 5 дигән  сүздән килеп чыккан.  Ул кагыйдәгә нигезләнеп язылган, 5 юллык  шигырь дигән сүз.

1нче юл – теманың бер сүз белән аталышы. Ул күбрәк исем  сүз төркеме була, кайвакытта алмашлык та булырга мөмкин.

2нче юл – теманың 2 сыйфат, яки рәвеш белән аңлатылышы.

3нче юл – темага кагылышлы , 3 фигыльдән торган юл.

4нче юл – 4 сүзле  фраза. Ул авторның бу темага  мөнәсәбәтен  күрсәтә торган сүзләр булырга тиеш.

5нче юл- теманың тәмамлануы. Кагыйдә буенча,  ул  1нче сүзнең синонимы  булырга тиеш, теләсә нинди сүз төркеме белән белдерелә ала.
Мисал:

Татар
моңлы,  горур
                                                   көрәшә, эшли, яши.

                                    Татар  халкы - эшчән, горурланырлык

                                                            халык.
2.  Төркемнәрдә эш кагыйдәсе:

1. Эштә һәркем катнаша. 

2.Фикерләр тәнкыйтьләнми.

3. Фикерләр кабатланмый.

4. Төркемдә һәр кешенең үз вазыйфасы бар.
Татарстан Республикасы  

Балтач муниципаль районы

 Нөнәгәр гомуми урта белем мәктәбе
 “Татар телем – туган телем”
(10нчы сыйныф укучылары  өчен татар теленнән  дәрес эшкәртмәсе)

Эшне башкарды:  I квалификацион
категорияле татар теле һәм әдәбияты 

                             укытучысы    Гыйльфанова   Рәзинә 

                               Нургаян кызы

2009нчы ел, гыйнвар
